
Comisiynydd Cenedlaethau’r Dyfodol Cymru 

Prosiect Ynni - Papur Rhestr Fer Cam 2 

 

Cyd-destun 

Mae Sefydliad Materion Cymru (IWA) wedi cael ei gomisiynu gan Gomisiynydd Cenedlaethau’r 
Dyfodol Cymru (CCDC) i ymgymryd â Phrosiect Ynni - prosiect polisi ac ymchwil a fydd yn 
arwain at adolygiad ‘Adran 20’ (A.20) ar bwnc ynni yn 2026-2027. 

Gwnaeth y Comisiynydd ddatganiad am ei fwriad mewn perthynas â’r gwaith hwn ym mis 
Gorffennaf 2026.   

Mae’r angen am adolygiad ar y pwnc hwn yn ymateb uniongyrchol i ohebiaeth a phryderon a 
godwyd gyda CCDC gan nifer o randdeiliaid ynghylch y newid yng Nghymru i system ynni sero 
net, yng nghyd-destun cyflawni’r nodau a’r ffyrdd o weithio sydd wedi’u hymgorffori yn Neddf 
Llesiant Cenedlaethau’r Dyfodol (DLlCD). 

Mae’r prosiect hwn yn adeiladu ar waith blaenorol y mae’r Comisiynydd wedi’i wneud ar ynni 
adnewyddadwy, gan gynnwys y canfyddiadau a’r argymhellion a wnaed yn ei Adroddiad 
Cenedlaethau’r Dyfodol 2025, a’r cyngor manwl a roddodd i Weinidog cyfrifol Llywodraeth 
Cymru ar y pryd ynghylch y Fargen Sector Ynni Adnewyddadwy ym mis Mawrth 2026. 

Yn dilyn y pryderon uchod, mae CCDC yn bwriadu cynnal y prosiect polisi ac ymchwil sylweddol 
hwn ar ynni. Bydd union ffocws y prosiect yn cael ei bennu yn ystod y cam cychwynnol hwn o’r 
prosiect.   

 

Bydd Prosiect Ynni yn digwydd mewn pedwar cam: 

• Cam 1: Ymchwil desg i’r opsiynau ar gyfer rhoi cyngor i Weinidogion Cymru a   chyrff 
cyhoeddus ar faterion ynni 

• Cam 2: Ymarfer cynnwys cychwynnol i fireinio a phenderfynu ar amcanion y rhaglen 
waith ac allbwn priodol yr adolygiad 

• Cam 3: Ymchwil a dadansoddi i gyflawni amcanion ac allbynnau’r rhaglen waith y 
cytunwyd arnynt yng Ngham 2 (dyma’r pwynt pan gaiff yr adolygiad A.20 ei sbarduno) 

• Cam 4: Llunio cyngor a/neu adroddiad neu gyfres o adroddiadau gyda chanfyddiadau ac 
argymhellion. 

 

 

https://futuregenerations.wales/cym/news/datganiad-mae-rhaid-i-gymru-fachu-ar-y-cyfle-i-weithredu-nawr-ar-ynni-er-budd-pobl-ar-blaned-meddai-comisiynydd-cenedlaethaur-dyfodol-wrth-iddo-lansio-adolygiad-ynni/
https://www.legislation.gov.uk/cy/anaw/2015/2/section/20
https://futuregenerations.wales/cym/news/datganiad-mae-rhaid-i-gymru-fachu-ar-y-cyfle-i-weithredu-nawr-ar-ynni-er-budd-pobl-ar-blaned-meddai-comisiynydd-cenedlaethaur-dyfodol-wrth-iddo-lansio-adolygiad-ynni/
https://futuregenerations.wales/cym/darganfod/cenedlaethaur-dyfodol-cymru/adroddiad-cenedlaethaur-dyfodol-2025/
https://futuregenerations.wales/cym/darganfod/cenedlaethaur-dyfodol-cymru/adroddiad-cenedlaethaur-dyfodol-2025/
https://www.llyw.cymru/bargen-newydd-i-ryddhau-potensial-llawn-ynni-adnewyddadwy-yng-nghymru?_gl=1*1cvhaif*_ga*NzE1ODgzMTM0LjE3ODQ3MjU0MzA.*_ga_L1471V4N02*czE3ODU0MjQ1NjUkbzUkZzAkdDE3ODU0MjQ1NjUkajYwJGwwJGgw

Mae’r papur rhestr fer cryno hwn yn cynrychioli Cam 2 y prosiect. Mae’n nodi nifer o feysydd y 
gallai Prosiect Ynni ganolbwyntio arnynt, gan amlinellu materion allweddol a rhai ystyriaethau 
ynghylch sut y gellid eu cyflawni’n ymarferol. Ar ddiwedd y papur ceir cyfres o feini prawf 
dadansoddi i ddarparu egwyddorion clir a chyson ar gyfer culhau ffocws y prosiect. Mae’r rhain 
hefyd yn ystyried gofynion cyfreithiol CCDC wrth gynnal A.20, yn ogystal ag ystyriaethau mwy 
ymarferol a damcaniaethol. 

Bwriad y papur yw dechrau sgwrs am faterion allweddol sy’n ymwneud â thaith Cymru tuag at 
ynni sero net, o safbwynt cenedlaethau’r dyfodol. Nid yw’n ceisio bod yn gynhwysfawr. 

Mae’n bwysig nodi bod y materion isod, i ryw raddau, yn gysylltiedig â’i gilydd. Gellid dadbacio 
ac ailgyfansoddi rhai materion mewn gwahanol ffyrdd. Nid eu gosod yn derfynol yw’r bwriad ar 
hyn o bryd, ond llywio’r drafodaeth gychwynnol. Pan fydd Cam 2 y prosiect yn dechrau, bydd 
angen llinellau coch clir iawn ynghylch y cylch gwaith arfaethedig er mwyn sicrhau eglurder a 
ffocws yn y prosiect ac mewn cyfathrebu allanol â rhanddeiliaid. 

Nid yw’r rhestr isod yn gynhwysfawr, ac mae’r prosiect yn parhau’n agored i feysydd ffocws 
posibl eraill yn dilyn ymgysylltu a chynnwys rhanddeiliaid allweddol. 

Egwyddor gyffredinol y prosiect yw canolbwyntio ar ganlyniadau. Crynhoir y canlyniad 
ehangach a geisir fel a ganlyn: 

Newid cyflymach i system ynni gydnerth a sero net sy’n sicrhau’r manteision hirdymor mwyaf 
posibl i gymunedau ledled Cymru.   

Isod ceir prosesau sy’n atal y canlyniad hwn rhag cael ei gyflawni ac sy’n cynrychioli’r prosesau 
y gallem eu defnyddio i newid ein trywydd presennol: 

1. Cyrff cyhoeddus fel ysgogwyr newid yn y system ynni 

2. Microgridiau, marchnadoedd ynni lleol a chymunedau ynni 

3. Cynllunio, cydsynio, darparu seilwaith a sicrhau gwerth cymdeithasol prosiectau mawr 

4. Cysylltiadau Cymunedol: Cynnwys, Diwylliant a’r Gymraeg 

5. Cynyddu perchnogaeth Gymreig ar ynni: Cronfa Cyfoeth Cymru, buddion cymunedol a 
pherchnogaeth leol, gymunedol a rhanedig 

6. Strategaeth ynni genedlaethol hirdymor 

 

 

(1) Cyrff cyhoeddus fel ysgogwyr newid yn y system ynni 

Mae gan gyrff cyhoeddus rôl allweddol yn y newid i ynni adnewyddadwy yng Nghymru, gan eu 
bod yn dal llawer o’r dulliau a all gefnogi’r newid. Mae Canolfan Polisi Cyhoeddus Cymru 
(WCPP) yn nodi, “yn ogystal â rheolaeth dros allyriadau o’u gwasanaethau a’u gweithgareddau 
eu hunain, mae gan awdurdodau lleol hefyd lawer o ddulliau polisi i ddylanwadu ar leihau 
allyriadau trigolion a busnesau yn eu hardaloedd”; mae hyn hefyd yn wir am gyrff cyhoeddus yn 
ehangach. 

https://wcpp.org.uk/wp-content/uploads/Trosglwyddiad-sero-net-dan-arweiniad-awdurdod-lleol_Gwersi-i-Gymru-1.pdf

Mae Llywodraeth Cymru yn cydnabod pwysigrwydd y sector cyhoeddus yn y gwaith o 
ddatgarboneiddio Cymru. Mae Llywodraeth Cymru wedi pennu nod uchelgeisiol o sicrhau 
sector cyhoeddus sero net erbyn 2030. Er ei bod yn cydnabod yr heriau ariannol ac adnoddol 
sy’n wynebu awdurdodau lleol yn benodol, mae Llywodraeth Cymru wedi tynnu sylw at y 
gwahanol rolau y gall cyrff cyhoeddus eu chwarae wrth gyflymu datgarboneiddio. Mae hefyd 
wedi datblygu map ffordd ar gyfer datgarboneiddio ar draws sector cyhoeddus Cymru (a 
gyhoeddwyd yn 2021). Nid yw’n glir a yw’r nod hwn ar y trywydd iawn i’w gyflawni (yn 2024, 
nododd WCPP fod pwysau cyllidebol yn gwneud cyflawni’r nod yn “arbennig o heriol”). Mae’r 
diffyg eglurder hwn yn amlygu rhan o’r broblem atebolrwydd a chyflawni. 

Wrth gwrs, dim ond un rhan o deithiau cyrff cyhoeddus tuag at sero net yw ynni, er ei bod yn 
rhan arwyddocaol. Felly, sut y gall cyrff cyhoeddus yng Nghymru ddangos arweinyddiaeth 
wirioneddol ar ynni a gosod llwybr sy’n seiliedig ar berchnogaeth, diben cyhoeddus a sicrhau 
manteision hirdymor i gymunedau Cymru, gan osod esiampl gadarnhaol i eraill hefyd? 

Mae’r Comisiynydd wedi amlinellu bod nifer o gyrff cyhoeddus wedi dweud wrtho nad oes 
ganddynt y capasiti na’r adnoddau angenrheidiol i gyflawni eu swyddogaethau mewn perthynas 
ag ynni. Yn aml, mae hyn oherwydd bod cyrff yn cael eu llethu gan nifer o ddatblygwyr sy’n 
dymuno defnyddio tir cyhoeddus ar gyfer cynlluniau ynni adnewyddadwy, ar raddfa na allant ei 
rheoli. Yn y maes hwn, mae aelodau staff wedi dweud nad oes ganddynt ddigon o sgiliau a’u bod 
yn ansicr sut i reoli prosiectau sy’n sicrhau’r enillion hirdymor gorau. Mae hyn yn arwain at 
ddulliau amrywiol rhwng sefydliadau, gan olygu bod cyfleoedd yn cael eu colli ac 
anghydraddoldeb rhanbarthol yn codi yn y ffordd y caiff cynlluniau eu cyflawni. Mae’r 
amrywiaeth hwn mewn cyflawni, ynghyd â’r heriau a nodwyd gan gyrff cyhoeddus, yn rhoi achos 
cryf i CCDC dros ymchwilio ymhellach. 

Ar yr ochr gadarnhaol, mae cyfleoedd gwirioneddol i gyrff cyhoeddus arwain ar ynni 
adnewyddadwy a gosod llwybr i actorion eraill ei ddilyn. Ymhlith y dulliau a’r mecanweithiau 
sy’n cynnig cyfleoedd mae caffael ac amodau contractau, ymgysylltu â’r cyhoedd, 
effeithlonrwydd ynni, darparu gwasanaethau cyhoeddus a defnyddio asedau cyhoeddus. Maent 
hefyd yn cynnwys sicrhau manteision diriaethol i fywydau pobl, gan helpu i ddangos manteision 
ehangach ynni sero net. 

Yn wir, mae nifer o rolau penodol y gallai cyrff cyhoeddus eu chwarae i gyflymu ynni 
adnewyddadwy, gan gynnwys, ond heb fod yn gyfyngedig i: ddatblygu eu prosiectau eu hunain; 
cydweithio ar brosiectau â datblygwyr preifat a chymunedol, ac ochr yn ochr â sefydliadau 
angori eraill; pennu amodau ar gyfer datblygiadau’r sector preifat ar yr ystad gyhoeddus; 
dyrannu cyllid a buddsoddiad; caffael a phrynu ynni; a rheoli eu hasedau a’u hystad. Gall cyrff 
cyhoeddus ddefnyddio’r ystod hon o gyfleoedd mewn ffyrdd gwahanol ar gyfer prosiectau 
gwahanol, gan eu galluogi i ddiwallu eu hanghenion a sicrhau gwerth cymdeithasol sylweddol. 

Mae’n bwysig nodi bod cyrff cyhoeddus yn cynrychioli gallu a grym datganoledig yn y system 
ynni; nhw yw’r mecanwaith ar gyfer cyflawni polisi Llywodraeth Cymru. 

Mae’r pwnc hwn hefyd yn cydnabod bod gan gyrff cyhoeddus rolau sylweddol o ran eu defnydd 
o ynni a’u rôl bosibl fel cynhyrchwyr ynni. Felly, mae’r pwnc yn galluogi ystyriaeth gyfannol a 
strategol o ynni cyrff cyhoeddus, sydd wedi’i gwreiddio mewn darparu gwasanaethau 
cyhoeddus. 

https://www.llyw.cymru/datgarboneiddior-sector-cyhoeddus-trwy-brosiectau-cydweithredu-ynni-adnewyddadwy-aml-sefydliad-html
https://www.llyw.cymru/sites/default/files/publications/2021-07/trywydd-ar-gyfer-datgarboneiddio-ar-draws-sector-cyhoeddus-cymru.pdf
https://wcpp.org.uk/cy/report/trosglwyddiad-sero-net-dan-arweiniad-awdurdod-lleol/


4 
 

 

Gallai’r pwnc hwn gynnwys casglu tystiolaeth fanwl mewn meysydd megis: 

• Ble mae enghreifftiau o arfer gorau y gellir eu rhannu? 

• Ble mae’r heriau mwyaf sy’n rhwystro eu huchelgais? 

• I ba raddau y maent yn canolbwyntio ar ddatblygu a defnyddio ynni 

• Sut maent yn cynllunio eu dyfodol ynni? Pa mor rhagweithiol neu adweithiol ydynt? 

• Sut maent yn gweithredu i gadw manteision hirdymor i gymunedau? 

• Dadansoddi amcanion a chamau llesiant er mwyn archwilio eu strategaethau a’u 
polisïau ymarferol ar ynni. 

• Ceisiadau am wybodaeth am gyfraniad cyrff cyhoeddus at brosiectau ynni 
adnewyddadwy a’u cymysgedd ynni. 

 

Cyrff cyhoeddus posibl i’w hadolygu (detholiad): 

• Awdurdodau lleol 

• Cyfoeth Naturiol Cymru 

• Parciau Cenedlaethol 

• Byrddau Iechyd  

• Cyd-bwyllgorau Corfforedig 

• Llywodraeth Cymru.  

 

Gallai’r pwnc hwn gasglu tystiolaeth gan ystod eang o gyrff cyhoeddus gwahanol, gan ei fod yn 
berthnasol i bob un ohonynt. Gorau po fwyaf eang yw’r cyd-destunau a ystyrir. 

Y pwnc hwn sy’n cyd-fynd agosaf â chylch gwaith Comisiynydd Cenedlaethau’r Dyfodol, sef 
dylanwadu ar strategaethau, amcanion a ffyrdd o weithio cyrff cyhoeddus. Mae hefyd yn cyd-
fynd orau â diben a sail gyfreithiol cynnal Adolygiad Adran 20, gyda chyfleoedd i gasglu 
tystiolaeth ganddynt er mwyn llywio arfer gwell. Mae hefyd yn faes ymchwilio penodol nad yw 
wedi’i archwilio’n helaeth, ac sy’n defnyddio pwerau A.20 i ddod â thystiolaeth nad yw yn y parth 
cyhoeddus i’r amlwg. 

Un fantais o ganolbwyntio’n weddol eang ar gyrff cyhoeddus ac ynni adnewyddadwy yw ei fod 
yn cynnig cwmpas ehangach i ddechrau ymchwil ac ymgysylltu. Gallai’r prosiect felly ddilyn y 
dystiolaeth. Byddai hefyd yn galluogi ystyried ystod eang o dechnolegau ynni adnewyddadwy. 

Gallai’r prosiect hwn hefyd gefnogi ffocws Llywodraeth newydd Cymru ar ynni adnewyddadwy a 
gwirio cyflawni diriaethol yn erbyn dogfen ganllaw Llywodraeth Cymru, Datgarboneiddio’r sector 
cyhoeddus drwy gydweithredu aml-sefydliadol ar ynni adnewyddadwy (a gyhoeddwyd yn 
gynharach yn 2026), er y byddai ganddo gylch gwaith a ffocws ehangach. 

  

https://www.llyw.cymru/datgarboneiddior-sector-cyhoeddus-trwy-brosiectau-cydweithredu-ynni-adnewyddadwy-aml-sefydliad-html


5 
 

 

(2) Mynd yn lleol: Microgridiau, marchnadoedd ynni lleol a chymunedau ynni  

Un o’r ffyrdd y gall cyrff cyhoeddus sicrhau manteision diriaethol i’w cymunedau drwy eu dull o 
ymdrin ag ynni yw drwy’r ffordd y maent yn caffael, yn dod o hyd i ac, weithiau, yn berchen ar 
seilwaith ynni. 

O gofio hyn, mae cyfle i ystyried sut y gall cyrff cyhoeddus ddefnyddio dulliau arloesol o ymdrin 
ag ynni sydd wedi’u gwreiddio’n fwy lleol. Byddai’r pwnc hwn yn ystyried dulliau gan gynnwys 
microgridiau, systemau ynni lleol (masnachu a marchnadoedd), gwresogi ardal a chymunedau 
ynni. Mae pob un yn ceisio rhoi sefydliadau angori wrth wraidd y galw am ynni a’i ddefnydd yn 
lleol. 

Fel trosolwg byr iawn, a fydd yn cael ei ddatblygu ymhellach pe bai’r pwnc hwn yn cael ei ddewis 
yn ffocws Prosiect Ynni: 

• Mae microgridiau yn cyfeirio at seilwaith ynni lleol sy’n cysylltu’n uniongyrchol â 
defnyddwyr lleol 

• Mae systemau ynni lleol clyfar yn cyfeirio at y gallu i integreiddio gwahanol dechnolegau 
mewn system leol, gan gynnwys, er enghraifft, cynhyrchu ynni adnewyddadwy, storio 
mewn batris a rhwydweithiau gwres lleol 

• Mae masnachu ynni lleol yn galluogi cymunedau i gynhyrchu, rhannu a defnyddio ynni 
adnewyddadwy yn uniongyrchol, yn aml am gost is drwy osgoi’r grid canolog 

• Mae gwresogi ardal, neu rwydweithiau gwres, yn cysylltu nifer o ddefnyddwyr lleol ag un 
ffynhonnell ganolog o wres a dŵr poeth, er enghraifft Bae Caerdydd, sef prosiect sydd 
hefyd yn cynnwys elfen o’r economi gylchol 

• Yn ôl Ynni Cymunedol Cymru, mae cymunedau ynni yn “fentrau ar lawr gwlad neu 
fentrau cymunedol lle mae pobl yn cymryd rhan ar y cyd mewn cynhyrchu, dosbarthu 
a/neu ddefnyddio ynni, ynni adnewyddadwy fel arfer”. 

Fel y gwelir, mae’r termau hyn yn golygu pethau tebyg yn ymarferol ac yn sicrhau manteision 
tebyg. Mae cynnwys yr holl fodelau hyn o dan un thema yn galluogi’r prosiect i ystyried 
gwahanol ddulliau a fyddai’n gweddu i’r gwahanol anghenion a chyfleoedd sydd ar gael i gyrff 
cyhoeddus. Mae’r dulliau hyn, i bob pwrpas, yn galluogi cyrff cyhoeddus i gau’r cylch rhwng eu 
galw am ynni a’u cynhyrchiant, gan roi mwy o allu a rheolaeth iddynt dros eu newid i sero net. 
Mae’r dulliau hefyd yn cynnig cyfleoedd i sicrhau manteision ehangach i gymunedau lleol, gan 
gryfhau’r ffordd y mae cyrff cyhoeddus yn cyflawni Deddf Llesiant Cenedlaethau’r Dyfodol yn 
ehangach o ran polisi ynni. 

Mae gan y syniad hwn y potensial i ailgydbwyso’r system ynni er budd yr ardal leol, gan sicrhau 
manteision, perchnogaeth ac enillion hirdymor i’r cymunedau sy’n lletya’r seilwaith yn 
uniongyrchol. Mae hefyd yn ddull gweddol arloesol a allai sicrhau manteision ehangach drwy 
wneud Cymru yn arweinydd yn y maes. Er ei fod yn arloesol, nid yw hynny’n golygu nad yw’r 
dulliau hyn eisoes yn dechrau cael eu cyflawni yng Nghymru ac ar draws y byd. Y cyfle yw 
cynyddu’r rhan y mae’r dulliau lleol hyn yn ei chwarae yn ein taith genedlaethol tuag at sero net. 

 

https://www.bbc.co.uk/news/articles/cpdyl683dvyo
https://ynnicymunedol.cymru/publications

Mae dull mwy lleol o ymdrin ag ynni yn cynnig cyfleoedd i oresgyn yr her a achosir gan gost ynni 
ar filiau pobl a’r diffyg manteision canfyddedig o gynlluniau ynni adnewyddadwy ymhlith y 
cymunedau sy’n lletya’r seilwaith. Gallai lleoleiddio’r grid arwain at brisiau ynni lleol rhatach a 
throsglwyddo arbedion i sefydliadau lleol ac aelwydydd incwm isel, er enghraifft. Mae’r dull hwn 
hefyd yn dileu’r rhwystr mwyaf i gyflymu’r gwaith o gyflawni prosiectau ynni adnewyddadwy yng 
Nghymru, sef sicrhau cysylltiad amserol â’r grid, fel y nodwyd gan nifer o sefydliadau a 
Phwyllgor Dethol Materion Cymreig. Gallai’r dulliau lleol hyn hefyd gynnig mwy o gyfleoedd i 
fanteisio i’r eithaf ar gynllunio ynni ardal leol, gan baru anghenion diwydiannol ag ynni a allai fod 
yn rhatach. 

Gallai’r dull hwn hefyd helpu cyrff cyhoeddus i weithredu’n arloesol gyda’u hystadau ac o ran 
ble maent yn caffael eu hynni. Ceir hefyd achosion defnydd newydd yng Nghymru lle mae 
prosiectau’n cael eu cyflawni sy’n arbed costau ynni cyrff cyhoeddus yn uniongyrchol. Gallai 
cymwysiadau o’r fath leihau costau ynni pob corff cyhoeddus, sydd ar hyn o bryd yn hynod 
gyfnewidiol ac y tu hwnt i’w rheolaeth. Gallai archwilio astudiaethau achos o Gymru a thu hwnt 
arwain at ledaenu arfer gorau. 

Pe cânt eu cyflawni ar raddfa, gallai’r dulliau lleol hyn leihau’r baich hirdymor y mae biliau ynni 
nad oes ganddynt fawr o reolaeth drostynt yn ei roi ar gyrff cyhoeddus yng Nghymru. Gellid 
trosglwyddo arbedion i’r cyhoedd, gan sicrhau mantais leol glir o gyflawni cynlluniau 
adnewyddadwy mewn cymuned. Gallai hefyd ddarparu mwy o sicrwydd, gan wneud rhagolygon 
cyllidebol yn fwy cywir a dibynadwy. 

Gallai A.20 ar y pwnc hwn: 

• Archwilio enghreifftiau o gyrff cyhoeddus yn cyflawni prosiectau’n lleol, sut y 
cyflawnwyd hyn, pa fanteision a welwyd a pha heriau a wynebwyd 

• Adolygu polisi’r llywodraeth 

• Cynnal cyfweliadau ag arbenigwyr ynghylch dichonoldeb y dulliau hyn 

• Archwilio enghreifftiau rhyngwladol newydd o roi’r dulliau ar waith 

• Dadansoddi sut mae’r dulliau hyn yn cyflawni nodau a ffyrdd o weithio DLlCD 

• Llunio argymhellion i gyrff cyhoeddus ar fanteision dull mwy lleol, sut i’w roi ar waith yn 
effeithiol a’r ystyriaethau allweddol. 

 

Cyrff cyhoeddus posibl i ofyn am dystiolaeth ganddynt (detholiad): 

• Awdurdodau lleol 

• Cyd-bwyllgorau Corfforedig 

• Parciau Cenedlaethol 

• Byrddau Iechyd 

• Cyfoeth Naturiol Cymru 

• Llywodraeth Cymru. 
 

https://committees.parliament.uk/publications/30399/documents/175507/default/

Byddai’r prosiect hwn yn llenwi bwlch yn y sylfaen ymchwil bresennol yng Nghymru. Fodd 
bynnag, gallai’r pwnc gynrychioli ymyriad gan CCDC sy’n canolbwyntio’n rhy gaeth ar un ateb 
penodol. Serch hynny, mae’n syniad blaengar a allai gynnig argymhellion diriaethol i gyrff 
cyhoeddus ac ail-lunio’r gallu sydd ganddynt i ystyried eu dyfodol ynni hirdymor. 

 

(3) Adeiladu ar gyfer ein dyfodol: Cynllunio, cydsynio, darparu seilwaith a sicrhau 
gwerth cymdeithasol prosiectau mawr 

Mae Cymru ar ei hôl hi o gymharu â rhannau eraill o’r DU o ran cyflawni prosiectau ynni 
adnewyddadwy. Rhwng 2018 a 2023, bu cynnydd o 5% mewn allbwn trydan adnewyddadwy, 
sydd, yn ôl Comisiwn Seilwaith Cenedlaethol Cymru (CSCC), “ymhell islaw’r cyflymder sydd ei 
angen i gyrraedd targedau sero net Cymru”. Mae Cymru hefyd ar ei hôl hi o gymharu â rhannau 
eraill o’r DU. Mae angen cynyddu cynhyrchiant ynni adnewyddadwy bedair gwaith er mwyn i 
Gymru gyrraedd ei tharged o 100% o drydan adnewyddadwy erbyn 2035. Yn syml, mae Cymru ar 
ei hôl hi o ran ei thargedau ac mae angen cyflymu’r gwaith o gyflawni prosiectau ynni 
adnewyddadwy a’r seilwaith cysylltiedig. Mae costau peidio â gweithredu’n gyflym i 
genedlaethau’r dyfodol yn niferus, gan gynnwys colli cyfleoedd economaidd, ymestyn ein 
cyfraniad negyddol at yr argyfwng hinsawdd a cholli swyddi a chyfleoedd hyfforddi. 

O ran prosiectau mwy, mae Cymru’n cystadlu â rhannau eraill o’r DU ac, mewn rhai ffyrdd, ar ei 
hôl hi o ran denu prosiectau o bob maint. Mae Renewable UK Cymru yn nodi bod “yr Alban, dros 
y degawd diwethaf, wedi sicrhau mwy na £18 biliwn mewn cymorth buddsoddi newydd ar gyfer 
ynni glân, tra bo Cymru wedi denu llai nag £1 biliwn”. Mae angen sicrhau cydbwysedd rhwng 
ychwanegu amodau at gontractau a sicrhau bod prosiectau’n parhau’n gystadleuol o ran pris er 
mwyn iddynt gael eu cyflawni. Gallai hyn hefyd geisio taflu mwy o oleuni ar bolisi Llywodraeth 
newydd Cymru o osod seilwaith grid o dan y ddaear, sy’n cynyddu cost prosiectau’n sylweddol. 

Mae'r cynnydd araf hwn hefyd yn cyfyngu ar berfformiad ehangach economi Cymru, gyda 
phrisiau ynni (a thrydan) uchel (yn ystyr y DU gyfan) ymhlith yr uchaf yn Ewrop. Gyda 
gweithgynhyrchu yn cyfrif am gyfran fwy o economi Cymru (fel canran o CMC) na'n cymdogion 
agosaf, mae costau ynni uchel yn rhwystr i fusnesau sy’n ystyried ymsefydlu yma ac mae 
ganddynt effaith amlwg ar ein perfformiad economaidd a'n llesiant. 

Byddai’r pwnc hwn yn canolbwyntio ar adolygu sut mae Deddf Llesiant Cenedlaethau’r Dyfodol 
yn cael ei chyflawni drwy brosesau cynllunio a datblygu ynni heddiw. Byddai’n edrych mor eang 
â phosibl ar y ffordd y caiff datblygiadau eu cyflawni ar draws y system ac yn ystyried gwerth 
cymdeithasol a buddion cymunedol cynlluniau. Byddai’n ystyried gwerth cymdeithasol a budd 
cymunedol yn eu hystyr ehangaf, wedi’u cysylltu â nodau llesiant a ffyrdd o weithio’r Ddeddf, 
gan gynnwys perchnogaeth, adfer natur a chynnwys. Byddai hefyd yn ystyried sut mae cyrff 
cyhoeddus yn ceisio cydbwyso gwahanol flaenoriaethau mewn cynlluniau ar eu hystadau neu 
yn eu hardaloedd, er enghraifft cydnerthedd bwyd, adfer natur a safleoedd cymunedol a 
diwylliannol. 

Un o anfanteision canolbwyntio ar y pwnc hwn yw ei fod eisoes wedi bod yn destun astudiaeth 
flaenorol, yn ogystal â bod yn destun deddfwriaeth yn Neddf Seilwaith (Cymru) ddiweddar. Mae 

https://nationalinfrastructurecommission.wales/cy/2025/03/10/renewable-energy-in-wales-sufficient-progress/
https://nationalinfrastructurecommission.wales/cy/2025/03/10/renewable-energy-in-wales-sufficient-progress/
https://www.renewableuk.com/media/5itbk3vh/manifesto-senedd-2026-welsh-version.pdf
https://fullfact.org/economy/uk-world-electricity-prices/
https://www.makeuk.org/insights/reports/uk-manufacturing-facts-2025
https://cyfraith.llyw.cymru/deddf-seilwaith-cymru-2024

hefyd yn eistedd braidd yn rhyfedd gyda'r setliad datganoli, nid yw'r Grid Cenedlaethol, er 
enghraifft, wedi'i ddatganoli ac mae'r cyfrifoldeb am brosiectau mawr wedi'i gadw i San Steffan 
(mae gan y Senedd a Llywodraeth Cymru gyfrifoldeb am brosiectau o dan 350MW). Yn yr un 
modd, mae prosiectau gwynt alltraeth ar raddfa fawr sydd ar y gweill ar hyn o bryd yn parhau i 
fod yn gyfrifoldeb Ystad y Goron, gyda refeniw yn mynd i'r Trysorlys (er gwaethaf her 
drawsbleidiol ar y lefel ddatganoledig). Mae datblygiadau niwclear newydd (yn Wylfa) hefyd 
wedi'u cadw. Os yw'r materion hyn i fod yn destun Adran 20 yna byddai angen iddo osgoi'r 
materion hyn (neu risgio bod yn ddibwys). 

Mater cysylltiedig arall a godwyd mewn gohebiaeth â’r Comisiynydd yw lefel y cyllid budd 
cymunedol o brosiectau ynni adnewyddadwy mwy. Gallai CCDC archwilio’r anghysondeb mawr 
yn y cyllid a sicrheir rhwng gwahanol gymunedau ledled Cymru, a’r dull y mae cyrff cyhoeddus 
yn ei ddefnyddio i sicrhau bod lefel briodol yn cael ei thalu. Un o brif fanteision ymchwilio i’r 
maes hwn yw y dylai’r Comisiynydd allu casglu gwybodaeth nad yw ar gael i’r cyhoedd ar hyn o 
bryd ynghylch cyfraddau’r buddion cymunedol a delir. I raddau llai, gallai statws CCDC hefyd 
sicrhau mynediad at wybodaeth am ble mae cyllid budd cymunedol yn mynd yn ein 
cymunedau. Un anfantais o ganolbwyntio ar y pwnc hwn yw bod IWA eisoes wedi gwneud 
ymchwil helaeth yn y maes drwy Rhannu Pŵer, Lledaenu Cyfoeth. Mae prif geisiadau’r 
adroddiad hwnnw hefyd eisoes wedi’u mabwysiadu gan Lywodraeth newydd Cymru. 

Byddai’r pwnc hwn yn casglu tystiolaeth gan ystod eang o gyrff cyhoeddus priodol, gan gynnwys: 

• Cyfoeth Naturiol Cymru 

• Awdurdodau lleol 

• Llywodraeth Cymru 

• Parciau Cenedlaethol. 

Byddai dadansoddi’r maes hwn yn cynnwys y canlynol: 

• Casglu tystiolaeth lafar ac ysgrifenedig ffurfiol gan gyrff cyhoeddus er mwyn deall: 

o Eu dull polisi o ymdrin â datblygiadau ynni adnewyddadwy sydd o fewn eu cylch 
gwaith 

o Y Cronfeydd Budd Cymunedol a delir gan ddatblygwyr yn eu hardal 

o Yr amodau y maent yn eu disgwyl gan ddatblygwyr, a pha feini prawf gwerth 
cymdeithasol sy’n cael eu defnyddio i asesu prosiectau arfaethedig 

o Maint y datblygiadau a gymeradwywyd 

o Y cyfyngiadau ar gyflawni prosiectau 

o Sut maent yn ystyried y Ddeddf wrth wneud penderfyniadau am brosiectau ynni 

o Eu cyfres o brosiectau ar gyfer y dyfodol. 

 

 

 

 

https://publications.parliament.uk/pa/cm5802/cmselect/cmwelaf/439/43908.htm
https://www.gov.uk/government/news/wylfa-confirmed-as-site-for-uks-first-small-modular-reactor
https://www.iwa.wales/our-work/work/rhannu-pwer-lledu-cyfoeth-tuag-at-bontio-ynni-teg-i-gymru/?lang=cy

Yn ogystal â cheisio: 

• Cael mynediad at gontractau prosiectau a gymeradwywyd gan gyrff cyhoeddus 

• Casglu tystiolaeth gan arweinwyr ynni cyrff cyhoeddus er mwyn deall sut mae DLlCD yn 
cael ei chyflawni yn eu polisi ynni 

• Ymgysylltu â datblygwyr i archwilio eu defnydd o Gronfeydd Budd Cymunedol 

• Ceisio mapio, ar lefel sylfaenol iawn, ble mae arian wedi’i dalu ac ar ba lefel, er mwyn 
deall y lledaeniad a’r amrywiaeth. 

 

Mae’r pwnc eang hwn ar gyflawni prosiectau a seilwaith ynni adnewyddadwy yng Nghymru 
heddiw yn cyd-fynd yn gryf â diben a chylch gwaith A.20, sef cael rhagor o wybodaeth am sut 
mae cyrff cyhoeddus yn cyflawni yn erbyn Deddf Llesiant Cenedlaethau’r Dyfodol mewn 
perthynas â phwnc penodol, yn debyg i A.20 caffael y Comisiynydd blaenorol. Gallai’r pwnc hwn 
hefyd arwain at argymhellion cryf ac ymarferol i gyrff cyhoeddus, yn ogystal ag ymateb i ddiffyg 
brwdfrydedd rhai aelodau o’r cyhoedd dros brosiectau yn eu cymunedau, sef problem system 
gyfan sy’n arafu’r gwaith o gyflawni prosiectau ac, felly, uchelgeisiau Llywodraeth Cymru. 

 

 

(4) Cysylltiadau Cymunedol: Cynnwys, Diwylliant a’r Gymraeg 

Er mwyn cyrraedd system ynni sero net, bydd angen seilwaith ynni adnewyddadwy ledled 
Cymru oherwydd y cynnydd a ragwelir yn y galw am drydan a natur ddaearyddol wasgaredig ynni 
adnewyddadwy. Ystyriaeth hanfodol wrth gyflawni’r seilwaith hwn yn unol â Deddf Llesiant 
Cenedlaethau’r Dyfodol yw sut y caiff cymunedau, diwylliant a’r Gymraeg eu cynnal a’u 
grymuso o ganlyniad. Yng Nghymru, mae rhai cymunedau wedi herio seilwaith ynni 
adnewyddadwy yn eu hardaloedd, gyda gwrthwynebiad arbennig o gryf mewn rhannau gwledig. 
Er mwyn i Gymru lwyddo i gyflawni system ynni sy’n seiliedig ar ynni adnewyddadwy, rhaid 
sicrhau cynnwys cymunedol, cydsyniad a budd hirdymor, i genedlaethau’r presennol a’r dyfodol 
fel ei gilydd. 

Mae nifer o unigolion a sefydliadau wedi codi cynnwys, ymgysylltu a diwylliant cymunedol 
mewn cynlluniau ynni adnewyddadwy fel mater gyda’r Comisiynydd. Mae’r sylwadau hyn yn 
dadlau bod cymunedau’n teimlo bod prosiectau ynni yn cael eu gwneud iddynt yn hytrach na 
gyda nhw, ac er eu bod yn ysgwyddo’r effeithiau negyddol canfyddedig, megis effaith weledol a 
mynediad ar draws tir fferm, ychydig iawn o werth diriaethol sy’n cael ei sicrhau i’r ardaloedd 
lleol sy’n eu lletya. Gall y teimlad hwn o ddiffyg grym a diffyg ymgysylltiad arwain, ac mae’n 
arwain, at arafu prosiectau. 

Gan fod cymunedau yng Nghymru yn gwrthwynebu seilwaith ynni adnewyddadwy, gallai 
cynnwys cymunedau mewn penderfyniadau am seilwaith yn eu hardaloedd fod yn offeryn 
hanfodol i sicrhau bod prosiectau’n cael eu cyflawni ar y cyflymder a’r raddfa sydd eu hangen i 
gyrraedd targedau sero net uchelgeisiol y genedl. Gan fod cynnwys yn un o’r pum ffordd o 
weithio a sefydlwyd yn Neddf Llesiant Cenedlaethau’r Dyfodol, mae lle clir i’r Comisiynydd 
ymyrryd.  

https://www.futuregenerations.wales/wp-content/uploads/2021/02/CYM-Section-20-Procurement-Review.pdf
https://news.sky.com/story/battle-of-the-wind-farms-can-the-blockers-beat-the-government-13509640

Yn wir, fel hwylusydd mwy niwtral sydd â chylch gwaith i ystyried heriau hirdymor a’r ffyrdd y 
mae cyrff cyhoeddus yn gweithio, mae’r Comisiynydd mewn sefyllfa gref i ddarparu cyngor a 
thystiolaeth sy’n cael effaith. Mae natur drawsbynciol ei gylch gwaith hefyd yn cyd-fynd yn dda 
â’r pwnc hwn, sy’n ystyried ystod eang o faterion diwylliannol. 

Mae Cymru yn genedl wledig iawn, gyda 90% o’r tir yn cael ei ddefnyddio ar gyfer 
amaethyddiaeth. Mae cwestiynau ynghylch diwylliant, y Gymraeg a chynnwys cymunedol yn 
golygu bod angen sgyrsiau cymhleth am yr hyn rydym yn defnyddio ein tir ar ei gyfer a sut mae 
hyn yn cyd-fynd â’r hyn rydym am ei ddefnyddio ar ei gyfer yn y dyfodol. Mae adroddiad 
diweddar gan yr Athro Calvin Jones ar gyfer WWF Cymru wedi archwilio’r angen brys am sgwrs 
genedlaethol ar y pwnc hwn. Os oes angen seilwaith ynni adnewyddadwy yn ein cymunedau 
gwledig, gallai’r Comisiynydd hwyluso sgwrs genedlaethol bwysig am sut y gellir cyflawni hyn 
gan gryfhau diwylliant, y Gymraeg a chydlyniant cymunedol. Dylai’r pwnc hwn felly hefyd 
archwilio ein heconomi wledig, cydnerthedd cymunedol a defnydd tir. Heb os, bydd angen 
seilwaith grid i symud ynni o amgylch Cymru, o’r mannau cynhyrchu i’r mannau defnyddio. Mae 
angen mynd i’r afael yn uniongyrchol â’r cwestiynau hyn yn hytrach na dychmygu y bydd 
datrysiad technolegol newydd yn gwneud iddynt ddiflannu. Gall peidio â chael y sgwrs, mewn 
gwirionedd, gryfhau’r teimlad o ddiffyg grym sydd gan gymunedau ar hyn o bryd. 

Mae rhai o’r materion hyn wedi dechrau cael eu harchwilio mewn termau polisi yng Nghymru. 
Mae Comisiwn Seilwaith Cenedlaethol Cymru wedi gwneud gwaith pwysig ar “gynnwys 
cymunedau amrywiol sy’n seiliedig ar le mewn sgyrsiau am addasu i’r hinsawdd a’r effeithiau ar 
seilwaith”. Archwiliodd y gwaith rai ystyriaethau allweddol ar gyfer ymgysylltu a chynnwys 
cymunedol effeithiol ynghylch seilwaith sero net. Mae ymchwil gan Brifysgol Bangor hefyd wedi 
dangos manteision diwylliannol ac ieithyddol prosiectau ynni cymunedol yng Nghymru. Gallai 
canolbwyntio ar y pwnc hwn fel rhan o Brosiect Ynni ddatblygu’r gwaith hwn ymhellach. 

Byddai’r pwnc hwn hefyd yn archwilio sut mae gwerthoedd cymunedol yn cael eu hystyried wrth 
ddatblygu a chyflawni prosiectau ynni adnewyddadwy. Ceir rhai o’r enghreifftiau gorau o 
ddarpariaeth ynni cymunedol pan fo diwylliant a’r Gymraeg wrth wraidd y cynnig gwerth. Yn wir, 
pan gânt eu gwneud yn gywir, gall cynlluniau sydd wedi’u gwreiddio mewn cymunedau 
gyfrannu’n sylweddol at gydnerthedd economaidd, cadw iaith ac adfywio cymdeithasol, 
diwylliannol ac economaidd. Mae cynaliadwyedd ein cymunedau Cymraeg eu hiaith yn bennaf 
yn gysylltiedig â chynaliadwyedd ehangach y cymunedau hynny yn yr hirdymor. Byddai 
ymchwiliad i ddiwylliant, y Gymraeg a chynnwys yn edrych ar astudiaethau achos lle mae’r 
cydbwysedd hwn wedi’i sicrhau, yn ogystal â lle nad yw wedi’i sicrhau. Mae llawer o straeon 
cadarnhaol i’w hadrodd ac i ddysgu ohonynt. 

Byddai ffocws ar ddiwylliant, y Gymraeg a chynnwys yn: 

• Casglu tystiolaeth gan ddetholiad o gyrff cyhoeddus am sut maent wedi rhoi prosesau 
cynnwys ar waith mewn perthynas â phrosiectau ynni 

• Casglu tystiolaeth am gyrff cyhoeddus sydd wedi gweithio’n gynhyrchiol gyda 
chymunedau i gyflawni cynlluniau sydd wedi’u gwreiddio’n lleol ac yn ddiwylliannol 

• Casglu adborth llafar am yr heriau sy’n gysylltiedig â chynnwys cymunedau mewn 
cynlluniau ynni 

https://www.llyw.cymru/arolwg-or-cyfrifiad-amaethyddol-garddwrol-mehefin-2024-html
https://www.wwf.org.uk/our-reports/tir-dyfodol-imagining-future-fit-rural-landscape
https://www.wwf.org.uk/our-reports/tir-dyfodol-imagining-future-fit-rural-landscape
https://nationalinfrastructurecommission.wales/wp-content/uploads/2025/09/SOIF-Report-English.pdf
https://kess2.ac.uk/wp-content/uploads/2023/05/Bangor-University-Energised-Welsh-Communities-Summary-Report-ENGLISH.pdf

• Ymgysylltu â grwpiau cymunedol, gan gynnwys cynghorau tref a chymuned, am eu 
profiadau o gael eu cynnwys 

• Ceisio mesur y manteision cymunedol cymdeithasol-ddiwylliannol ehangach y mae 
cyrff cyhoeddus wedi’u sicrhau drwy brosiectau yn eu hardaloedd 

• Gofyn am dystiolaeth gan gyrff cyhoeddus am sut maent wedi cynnwys ystyriaethau 
ynghylch cynnwys a diwylliant yn eu strategaethau ynni, gan gynnwys dadansoddi 
amcanion a nodau llesiant 

• Archwilio sut mae cyrff cyhoeddus wedi ceisio ystyried diwylliant yn ymarferol wrth 
gynllunio ynni. 

 

Cyrff cyhoeddus posibl i ofyn am dystiolaeth ganddynt (detholiad): 

• Awdurdodau lleol 

• Awdurdodau Parciau Cenedlaethol 

• Cyfoeth Naturiol Cymru 

• Llywodraeth Cymru 

 

Gallai’r pwnc hwn hefyd ddysgu o arbenigedd allanol er mwyn deall gwaith sefydliadau gyda 
chyrff cyhoeddus ar gynnwys, er enghraifft Rhwydwaith Cydgynhyrchu Cymru, sydd wedi 
cefnogi cyrff cyhoeddus gyda’u prosesau cynnwys. 

Gan y byddai’r pwnc hwn hefyd yn ceisio deall teimladau a phrofiadau cymunedau ledled 
Cymru, byddai’n cael ei lywio’n fwy gan ymatebion y cyhoedd yn ystod cam cynnwys Prosiect 
Ynni. 

Mae nifer o gyfeiriadau y gallai A.20 ar y pwnc hwn eu harchwilio, ond maent oll yn werthfawr, yn 
rhyng-gysylltiedig ac yn hanfodol bwysig. 

 

(5) Cynyddu perchnogaeth Gymreig ar ynni: Cronfa Cyfoeth Cymru, Buddion 
Cymunedol a pherchnogaeth leol, gymunedol a rhanedig 

Y cwestiwn cyffredinol sy'n wynebu economi Cymru a'i seilwaith ynni yw un o berchnogaeth yn 
ei hanfod. Mae'r fframwaith hwn wedi'i gydnabod gan Lywodraeth newydd Cymru (mewn polisi 
ynni yn ogystal ag mewn ystyr economaidd ehangach), yn eu cynllun economaidd Gwneud i 
Gymru Weithio. Yn wir, mae Plaid Cymru wedi datgan y bydd 'llywodraeth Plaid Cymru yn 
sicrhau'r perchnogaeth Gymreig ystyrlon fwyaf posibl o ynni adnewyddadwy, gan sicrhau bod 
elw'n cael ei ailfuddsoddi yn ein cymunedau a'n gwasanaethau cyhoeddus'. 

Os yw Cymru am elwa ar y manteision llesiant hirdymor sy’n bosibl drwy system ynni sy’n 
seiliedig ar ynni adnewyddadwy, mae perchnogaeth yn ystyriaeth hanfodol. Mae hanesion am 
gyfoeth yn cael ei dynnu o adnoddau naturiol Cymru, megis glo a dŵr, yn bwydo’n naturiol i’r 
sgyrsiau hyn am ein dyfodol ynni. Y cwestiwn yw a fyddwn yn caniatáu i hanes ailadrodd ei hun. 

 

https://www.plaid.cymru/economi
https://www.plaid.cymru/economi
https://www.plaid.cymru/annibyniaeth_ynni

Mae ymchwil ddiweddar gan y CBI wedi amlinellu y bydd “canlyniad economaidd” hirdymor 
sero net yng Nghymru “yn dibynnu ar i ba raddau y gall cwmnïau sydd wedi’u lleoli yng Nghymru 
ennill gwaith o’r gyfres o brosiectau newid, yn hytrach na bod y gwaith yn llifo i gwmnïau sydd 
wedi’u lleoli mewn mannau eraill”. Er bod hyn yn berthnasol i’r economi sero net yn gyffredinol, 
mae hefyd yn berthnasol yn benodol i ynni. Os gall Cymru gynyddu i’r eithaf faint o 
weithgareddau sy’n cael eu cyflawni gan gwmnïau sydd wedi’u lleoli yng Nghymru, “cedwir yr 
effeithiau ar incwm a chyflogaeth yn ddomestig”. 

Gallai’r pwnc hwn hefyd ystyried pob math o berchnogaeth leol ar ynni, gan gynnwys 
perchnogaeth leol, ranedig a chymunedol. Sefydlodd Llywodraeth Cymru Ynni Cymru yn 2024 a 
phennu targedau ar gyfer perchnogaeth leol, sef 1.5 GW o gapasiti ynni adnewyddadwy i fod o 
dan berchnogaeth leol erbyn 2035, er bod Comisiynydd Cenedlaethau’r Dyfodol wedi galw am 
ddyblu’r targed hwn. Mae rhai yn y sector wedi galw’r targed 1.5GW yn ddiffygiol o ran uchelgais, 
gan ei fod bron wedi’i gyflawni eisoes. Nid yw’n glir ychwaith pa fath o berchnogaeth y bwriedir 
i’r targed ei gefnogi na sut y caiff ei rannu. Felly, mae angen trafodaeth ystyrlon am sut y gall 
Cymru gadw perchnogaeth ar seilwaith ynni a’r cymysgedd o ddulliau y gellir eu defnyddio i 
gyflawni hyn, boed drwy gymhellion neu ofynion yn dibynnu ar bolisi’r llywodraeth. 

Un anfantais o’r dull hwn yw y gall mynnu perchnogaeth Gymreig greu dewis deuaidd ffug. Mae 
angen pob math o brosiect ynni adnewyddadwy ar Gymru, o brosiectau llai o dan berchnogaeth 
gymunedol i brosiectau mawr sy’n gofyn am ddatblygwyr mawr er mwyn cyrraedd sero net. Mae 
canolbwyntio ar un math yn unig yn peryglu colli’r darlun ehangach. Fodd bynnag, mae’n 
adlewyrchu’n fras ble mae’r dulliau polisi datganoledig. 

At hynny, mae Llywodraeth Plaid Cymru wedi awgrymu, am reswm da, y byddai datganoli Ystad 
y Goron yn cefnogi ymdrechion ynni adnewyddadwy’r genedl yn sylweddol, ond mae’n 
annhebygol y caiff hyn ei gyflawni yn y tymor canolig. Felly, mae angen meddwl am ffyrdd 
ychwanegol o godi’r arian sydd ei angen i fuddsoddi mewn ynni adnewyddadwy ar raddfa. 
Gallai’r pwnc hwn nodi meysydd eraill lle gallai’r setliad datganoli fod yn cyfyngu ar uchelgeisiau 
ynni adnewyddadwy Cymru. 

Mae Llywodraeth newydd Cymru yn cefnogi’r syniad, a ddatblygwyd yn wreiddiol gan IWA, o 
Gronfa Cyfoeth Cymru newydd er mwyn cynyddu gallu’r llywodraeth ddatganoledig i fuddsoddi 
mewn prosiectau ynni adnewyddadwy ar raddfa. Byddai dull o’r fath yn neilltuo cyfran o refeniw 
prosiectau ynni adnewyddadwy mawr ar gyfer cronfa fuddsoddi hirdymor. Gallai dadansoddiad 
o berchnogaeth lywio datblygiad Cronfa Cyfoeth Cymru yn ogystal â ble y gallai’r gronfa eistedd, 
o ystyried cynnig Llywodraeth Cymru i ddatblygu Asiantaeth Datblygu Cymru newydd. 

Byddai A.20 ar berchnogaeth yn casglu tystiolaeth gan ddetholiad o gyrff cyhoeddus er mwyn 
gwerthuso eu dull o ymdrin â pherchnogaeth, gan gynnwys o bosibl: 

o Cyd-bwyllgorau Corfforedig 

o Awdurdodau lleol 

o Ynni Cymru a Trydan Gwyrdd Cymru, er nad ydynt o dan y Ddeddf Llesiant, gan 
eu bod yn actorion allweddol 

o Cyfoeth Naturiol Cymru 

o Parciau Cenedlaethol 

o Llywodraeth Cymru. 

https://ca1-eci.edcdn.com/The_Welsh_Net_Zero_Economy_in_2025.pdf?v=1779454025
https://localpartnerships.gov.uk/how-we-help/ynni-cymru/?gad_source=1&gad_campaignid=21409258941&gclid=CjwKCAjw7KvTBhA6EiwAWnutYWlRy2LI9AAOCh_t9DVp0tJuCP-sBmV48FUACXU_3y9RwM6ndbOJ1BoC3-MQAvD_BwE
https://www.llyw.cymru/datganiad-ysgrifenedig-cyhoeddi-crynodeb-or-ymatebion-ir-ymgynghoriad-ar-dargedau-cymru-ar-gyfer?_gl=1*w7bf2l*_ga*NzE1ODgzMTM0LjE3ODQ3MjU0MzA.*_ga_L1471V4N02*czE3ODU0MjQ1NjUkbzUkZzEkdDE3ODU0MjU5NTQkajYwJGwwJGgw
https://futuregenerations.wales/cym/news/make-our-communities-the-new-power-hubs-says-future-generations-commissioner-as-he-urges-wales-to-double-ambition-for-community-energy/
https://www.iwa.wales/our-work/work/rhannu-pwer-lledu-cyfoeth-tuag-at-bontio-ynni-teg-i-gymru/?lang=cy

Byddai’n ceisio ystyried: 

• Dulliau o ymdrin â pherchnogaeth gymunedol, leol a rhanedig 

• Lefelau perchnogaeth ar brosiectau o fewn eu cylch gwaith 

• Y ffyrdd y mae cyrff cyhoeddus yn cymell neu’n mynnu perchnogaeth leol ar brosiectau 

• Archwilio amcanion a chamau llesiant cyrff cyhoeddus er mwyn ystyried i ba raddau y 
maent yn gwneud perchnogaeth Gymreig ar ynni yn nod strategol. 

 

Mae’r pwnc hwn yn cyd-fynd yn dda â blaenoriaethau Llywodraeth newydd Cymru o safbwynt 
economaidd a pholisi ynni. Felly, mae cyfle iddo ddylanwadu ar bolisi Llywodraeth Cymru a 
pholisi cyrff cyhoeddus fel galluogwyr ymarferol y newid polisi. Mae hefyd yn cyd-fynd yn dda â 
safbwyntiau polisi presennol Comisiynydd Cenedlaethau’r Dyfodol, sef cynyddu perchnogaeth 
leol ar ynni. 

 

(6) Strategaeth a Chynllunio Ynni Adnewyddadwy: Y Fargen Sector Ynni Adnewyddadwy a 
Strategaeth Ynni Hirdymor 

Cododd ffocws cychwynnol y Comisiynydd ar y pwnc hwn yn sgil datblygu Bargen Sector Ynni 
Adnewyddadwy flaenorol Llywodraeth Cymru ar frys. Mae’r llywodraeth newydd dan arweiniad 
Plaid Cymru wedi cynnig cyflwyno Bargen Sector Ynni Adnewyddadwy newydd ychydig fisoedd 
ar ôl cyhoeddi’r un ddiwethaf. Mae cynllun 100 Diwrnod Cyntaf Llywodraeth Plaid Cymru hefyd 
yn addo “blaenoriaethu cwblhau Strategaeth Ynni Genedlaethol”. Felly, mae cynllun ynni 
system gyfan ar y gweill. Mae hon yn agenda bolisi hirdymor a fydd yn llywio’r gwaith o gyflawni 
Deddf Llesiant Cenedlaethau’r Dyfodol ym maes ynni yn y blynyddoedd i ddod. 

Mae nifer o actorion yn y maes ynni adnewyddadwy wedi tynnu sylw at y ffaith bod diffyg 
strategaeth ynni gyffredinol yn rhwystro cynnydd. Mae adroddiad Comisiwn Seilwaith 
Cenedlaethol Cymru, Paratoi Cymru ar gyfer Ynni Adnewyddadwy 2050, hefyd yn argymell y 
dylai Llywodraeth Cymru, erbyn 2025, “gyflwyno gweledigaeth ar gyfer ynni yng Nghymru hyd at 
2050, gyda Strategaeth a Chynllun Gweithredu cysylltiedig i bennu ei huchelgais hirdymor”. 
Mae’r diffyg sicrwydd ynghylch sut mae’r Llywodraeth am i’r system ynni edrych a’i safbwynt ar 
gyfaddawdau polisi allweddol yn tanseilio hyder a sicrwydd pob rhanddeiliad, yn ogystal â’r 
cyhoedd. Mae’r rhain yn ystyriaethau polisi hirdymor hanfodol a fydd yn llywio’r ffordd rydym yn 
gwneud penderfyniadau am seilwaith ynni heddiw. 

Gallai CCDC lenwi rhywfaint o’r bwlch hwn drwy gynnig safbwynt hirdymor sy’n canolbwyntio ar 
lesiant ar ddyfodol ynni’r genedl, ac fel fforwm annibynnol ar gyfer ystyried cwestiynau 
allweddol am y cyfaddawdau niferus sydd eu hangen i gyflawni system ynni sero net. Ymhlith y 
cwestiynau mae: a fydd Cymru’n allforiwr ynni, ac i ba raddau; ble y caiff prosiectau eu 
hadeiladu; a sut y bydd prosiectau ynni’n sicrhau budd lleol a chenedlaethol ystyrlon. 

Gallai’r pwnc hwn hefyd archwilio’r strwythur llywodraethu sy’n ymwneud â chyflawni ynni 
adnewyddadwy yng Nghymru. Er enghraifft, mae Llywodraeth Plaid Cymru wedi cynnig uno 
Trydan Gwyrdd Cymru, Ynni Cymru a Gwasanaeth Ynni Llywodraeth Cymru.  

 

https://futuregenerations.wales/cym/darganfod/cenedlaethaur-dyfodol-cymru/adroddiad-cenedlaethaur-dyfodol-2025/
https://www.llyw.cymru/bargen-newydd-i-ryddhau-potensial-llawn-ynni-adnewyddadwy-yng-nghymru?_gl=1*1gn531v*_ga*NzE1ODgzMTM0LjE3ODQ3MjU0MzA.*_ga_L1471V4N02*czE3ODU0MjQ1NjUkbzUkZzEkdDE3ODU0MjYwMzgkajYwJGwwJGgw
https://www.llyw.cymru/bargen-newydd-i-ryddhau-potensial-llawn-ynni-adnewyddadwy-yng-nghymru?_gl=1*1gn531v*_ga*NzE1ODgzMTM0LjE3ODQ3MjU0MzA.*_ga_L1471V4N02*czE3ODU0MjQ1NjUkbzUkZzEkdDE3ODU0MjYwMzgkajYwJGwwJGgw
https://www.plaid.cymru/100diwrnod
https://nationalinfrastructurecommission.wales/cy/paratoi-cymru-ar-gyfer-ynni-adnewyddadwy/
https://www.trydangwyrddcymru.cymru/
https://www.llyw.cymru/ynni-cymru?_gl=1*sxmb3d*_ga*NzE1ODgzMTM0LjE3ODQ3MjU0MzA.*_ga_L1471V4N02*czE3ODU0MjQ1NjUkbzUkZzEkdDE3ODU0MjYyNDkkajYwJGwwJGgw
https://www.llyw.cymru/gwasanaeth-ynni

Mae wedi datgan y bydd yn “ehangu Trydan Gwyrdd Cymru drwy integreiddio Ynni Cymru a 
Gwasanaeth Ynni Llywodraeth Cymru, gan greu un cwmni ynni cenedlaethol cryfach gyda mwy 
o ddylanwad, mwy o gapasiti i gynyddu perchnogaeth gymunedol ar ynni adnewyddadwy, a 
chylch gwaith clir i helpu i leihau biliau ynni yn y tymor canolig i’r hirdymor”. Mae’r hyn y byddai 
uno o’r fath yn ceisio’i gyflawni, a’r pwerau a’r cyllid a fyddai ganddo i wneud hynny, yn faterion 
hanfodol a fydd yn llywio’r newid ynni yn y dyfodol. 

Yn y pen draw, er mwyn cynyddu manteision llesiant y newid ynni i’r eithaf, bydd cyrff cyhoeddus 
sydd wedi’u grymuso ac sy’n meddu ar wybodaeth yn hwyluswyr allweddol. Wedi’r cyfan, 
ychydig iawn y mae Llywodraeth Cymru yn ei wneud yn uniongyrchol ym maes ynni y tu hwnt i 
bennu cyfeiriad polisi i actorion eraill ei gyflawni. 

Gallai adolygiad A.20 geisio rhoi sylwedd i’r hyn y byddai strategaeth ynni sy’n sicrhau 
manteision llesiant hirdymor i bobl Cymru yn ei olygu mewn gwirionedd. Ble mae’r 
cyfaddawdau, beth ddylai ein safbwynt fod, beth yw’r blaenoriaethau, a beth yw’r cwestiynau 
allweddol y mae angen i strategaeth eu hateb? Byddai’n edrych ar rai o’r cyfaddawdau hyn o 
safbwynt cenedlaethau’r dyfodol er mwyn gofyn cwestiynau allweddol megis: 

• Sut rydym am i’r system ynni edrych yn y dyfodol 

• Pa werthoedd sy’n sail i’r newid 

• A ydym am fod yn allforiwr ynni, ac i ba raddau y mae hyn yn rhan allweddol o’r broses 
benderfynu 

• Sut ac ymhle y rhagwelir y bydd defnydd ynni’n cynyddu ac yn symud ar draws Cymru, ac 
y tu allan iddi. 

 
Cyrff cyhoeddus posibl i ofyn am dystiolaeth ganddynt: 

• Llywodraeth Cymru 

• Cyd-bwyllgorau Corfforedig 

• Parciau Cenedlaethol 

• Awdurdodau lleol. 
 

Byddai A.20 ar y pwnc hwn yn gofyn am ymgysylltu helaeth a thystiolaeth gan Lywodraeth 
Cymru, ond gallai hefyd gael effaith drwy ei chefnogi i wneud penderfyniadau allweddol. Drwy 
ofyn am dystiolaeth gan gyrff cyhoeddus a fydd yn cefnogi’r gwaith o gyflawni polisi Llywodraeth 
Cymru, gellir dysgu llawer a fydd yn llywio polisi cyhoeddus yn uniongyrchol. 

 

 

Casgliad 

Mae’r chwe chrynodeb pwnc uchod yn ceisio braslunio rhai o’r meysydd y gallai Prosiect Ynni eu 
hadolygu fel rhan o A.20. Eu bwriad yw llywio trafodaethau cychwynnol gyda grwpiau 
rhanddeiliaid yng Ngham 2 y prosiect, cyn amlinellu meysydd ffocws clir pan gaiff A.20 ei 
sbarduno gan CCDC. 

 

https://www.plaid.cymru/annibyniaeth_ynni

Maent yn ceisio nodi rhai meysydd pwnc posibl, y cwestiynau y gellid eu gofyn, a’r cydweddiad 
posibl â Deddf Llesiant Cenedlaethau’r Dyfodol ac Adran 20 fel mecanwaith deddfwriaethol. 
Byddant yn gweithio ar y cyd â’r Meini Prawf Dadansoddi amlinellol isod. 

Mae’r papur hwn yn amlinellu bod llawer o’r materion a nodwyd yn drawsbynciol ac yn rhyng-
gysylltiedig. Gellir eu rhannu a’u hailgyfansoddi mewn gwahanol ffyrdd. Fodd bynnag, mae’n 
hanfodol, unwaith y caiff A.20 ei sbarduno, fod llinellau coch clir ynghylch yr hyn sydd o fewn a’r 
tu allan i’r cwmpas. 

Atodiad: Prosiect Ynni  Cam 1 – Meini Prawf Dadansoddi 

Er mwyn penderfynu pa feysydd y bydd Prosiect Ynni yn canolbwyntio arnynt, defnyddir y meini 
prawf dadansoddi isod. Er mwyn i’r prosiect lwyddo, bydd angen iddo gael cylch gwaith penodol 
sydd wedi’i ddiffinio’n glir, yn enwedig gan fod cymaint o faterion yn ymwneud ag ynni 
adnewyddadwy yng Nghymru, yn ogystal â phartïon penodol sydd â diddordeb. Nid yw’r meini 
prawf yn gynhwysfawr, ond maent yn ceisio sicrhau bod y prosiect yn parhau’n ymwybodol o’i 
ddiben cyffredinol a’r hyn y mae’n ceisio’i gyflawni. 

Fel yr amlinellir yn y papur rhestr fer cysylltiedig, y bwriad yw i Brosiect Ynni ddod yn adolygiad 
A.20. Felly, mae rhai o’r meini prawf yn seiliedig ar ystyriaethau deddfwriaethol mecanwaith 
A.20, y mae’n rhaid eu bodloni. 

 

Meini Prawf Dadansoddi: 

• Mater a allai fod yn peryglu neu’n effeithio’n sylweddol ar allu cenedlaethau’r dyfodol i 
ddiwallu eu hanghenion, a/neu’n gwella’r gallu hwnnw’n sylweddol 

• Cydweddu â chylch gwaith, rôl a chyfrifoldebau Comisiynydd Cenedlaethau’r Dyfodol 
Cymru 

• Cyd-fynd â phwerau datganoledig a dulliau polisi cyrff cyhoeddus o dan Ddeddf Llesiant 
Cenedlaethau’r Dyfodol 

• Cyd-fynd â’r saith nod llesiant a’r pum ffordd o weithio a nodir yn y Ddeddf 

• Cyfle i ddylanwadu ar y broses benderfynu 

• Perthnasedd i’r cyd-destun gwleidyddol, polisi a strategol ehangach 

• A yw’n ychwanegu at y sylfaen ymchwil sylweddol sydd eisoes yn bodoli? 

• Creu’r amodau ar gyfer argymhellion sy’n cael effaith ac y gall cyrff cyhoeddus eu rhoi ar 
waith 

• Materion sydd o fewn pwerau cyrff cyhoeddus i’w newid 

• Yr angen i archwilio pwnc cymhleth neu gynnal ymchwiliad manwl sy’n mynd ymhellach 
na chyngor 

• Gwybodaeth sydd ei hangen i lywio trafodaeth gyhoeddus nad yw yn y parth cyhoeddus 

• Cydweddu ag Adran 20 fel mecanwaith deddfwriaethol, sef yn fras: 

o Y gallu i ofyn am dystiolaeth gan gyrff cyhoeddus 

o Llunio argymhellion y mae’n rhaid i gyrff cyhoeddus ymateb iddynt 

o Rhywbeth na ellir ei gyflawni drwy unrhyw bwerau eraill sydd gan y Comisiynydd 

o Dull cryfaf y Comisiynydd, ac felly’n anfon neges bwerus at gyrff cyhoeddus a 
rhanddeiliaid eraill. 


